
Bhuvanasundaryah Varnanam

ભુવનસુન્દર્યાઃ વર્ણનમ્

(દેવીભાગવતઃ)

રાજોવાચ -

ભગવન્બ્રૂહિ મે તસ્યાઃ સ્વરૂપં બલમુત્તમમ્॥ ૫૩॥
ઉત્પત્તિકારણં વાપિ સ્થાનં પરમકં ચ યત્ ।
ઋષિરુવાચ -

ન ચોત્પત્તિરનાદિત્વાન્નૃપ તસ્યાઃ કદાચન॥ ૫૪॥
નિત્યૈવ સા પરા દેવી કારણાનાં ચ કારણમ્ ।
વર્તતે સર્વભૂતેષુ શક્તિઃ સર્વાત્મના નૃપ॥ ૫૫॥
શવવચ્છક્તિહીનસ્તુ પ્રાણી ભવતિ સર્વથા ।
ચિચ્છક્તિઃ સર્વભૂતેષુ રૂપં તસ્યાસ્તદેવ હિ॥ ૫૬॥
આવિર્ભાવતિરોભાવૌ દેવાનાં કાર્યસિદ્ધયે ।
યદા સ્તુવન્તિ તાં દેવા મનુજાશ્ચ વિશામ્પતે॥ ૫૭॥
પ્રાદુર્ભવતિ ભૂતાનાં દુઃખનાશાય ચામ્બિકા ।
નાનારૂપધરા દેવી નાનાશક્તિસમન્વિતા॥ ૫૮॥
આવિર્ભવતિ કાર્યાર્થં સ્વેચ્છયા પરમેશ્વરી ।
દૈવાધીના ન સા દેવી યથા સર્વે સુરા નૃપ॥ ૫૯॥
ન કાલવશગા નિત્યં પુરુષાર્થપ્રવર્તિની   ।
અકર્તા પુરુષો દ્રષ્ટા દૃશ્યં સર્વમિદં જગત્॥ ૬૦॥
દૃશ્યસ્ય જનની સૈવ દેવી સદસદાત્મિકા ।
પુરુષં રઞ્જયત્યેકા કૃત્વા  બ્રહ્માણ્ડનાટકમ્॥ ૬૧॥
રઞ્જિતે પુરુષે સર્વં સંહરત્યતિરંહસા ।
તયા નિમિત્તભૂતાસ્તે બ્રહ્મવિષ્ણુમહેશ્વરાઃ॥ ૬૨॥

કલ્પિતાઃ સ્વસ્વકાર્યેષુ પ્રેરિતા લીલયા ત્વમી ।
સ્વાંશં તેષુ સમારોપ્ય કૃતાસ્તે બલવત્તરાઃ॥ ૬૩॥
દત્તાશ્ચ શક્તયસ્તેભ્યો ગીર્લક્ષ્મીર્ગિરિજા   તથા ।
તે તાં ધ્યાયન્તિ દેવેશા પૂજયન્તિ પરાં મુદા॥ ૬૪॥
જ્ઞાત્વાસર્વેશ્વરીં  શક્તિંસૃષ્ટિસ્થિતિવિનાશિનીમ્   ।
એતત્તે સર્વમાખ્યાતં દેવીમાહાત્મ્યમુત્તમમ્ ।
મમ બુદ્ધ્યનુસારેણ નાન્તં જાનામિ ભૂપતે॥ ૬૫॥
ઇતિ દેવીભાગવતે પઞ્ચમસ્કન્ધે ત્રયસ્ત્રિંશાધ્યાયાન્તર્ગતં 
દેવીમાહાત્મ્યવર્ણનં સમાપ્તમ્ ।

